
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023
 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ  
ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Իրավական ակտի անհրաժեշտությունը
Սույն որոշման նախագծի ընդունման անհրաժեշտությունը պայմանավորված է 2020 թվականի փետրվարի 21-ին Հայաստանի ամերիկյան համալսարան հիմնադրամի և ՀՀ բնապահպանության և ընդերքի տեսչական մարմնի (այսուհետև` Տեսչական մարմին) միջև ստորագրված Գործընկերության համաձայնագրով նախատեսված «Սևծովյան ավազան - 2014-2020» համատեղ գործառնական ծրագիր» իրականացնելու նպատակով ՀՀ վարչապետի 2020 թվականի դեկտեմբերի 7-ի թիվ 1326-Լ որոշմամբ հաստատված «Հայաստանի Հանրապետության բնապահպանության և ընդերքի տեսչական մարմնի 2020-2022 թվականների «Սևծովյան ավազանում շրջակա միջավայրի մոնիտորինգ «Կոպերնիկուս» համակարգով» ծրագրի շրջանակներում Սևանա լճի և ջրհավաք ավազանի բնապահպանական ուսումնասիրության (մոնիտորինգի) իրականացման աշխատանքների կազմակերպման» ծրագրով (այսուհետև` Ծրագիր) նախատեսված միջոցառումների ապահովման անհրաժեշտությամբ։
2. Ընթացիկ իրավիճակը և խնդիրները
Ծրագիրը մեկնարկել է դեռևս 2020 թվականի հուլիսի 1-ից և Տեսչական մարմինը Հայաստանի ամերիկյան համալսարան հիմնադրամի հետ համատեղ իրականացրել է  Սևանա լճի և ջրհավաք ավազանի բնապահպանական ուսումնասիրություն։
Համաձայն գործընկերության համաձայնագրի Տեսչական մարմնի կողմից իրականացվող Ծրագրի ընդհանուր իրավասու ծախսը գնահատվել է 120,000 եվրո։ Հայաստանի ամերիկյան համալսարան հիմնադրամի կողմից Տեսչական մարմնին տրամադրվել է 88,320 եվրո։

Ծրագրի շրջանակում փոխանցված 88,320 եվրոն արտացոլվել է ՀՀ 2021 և 2022 թվականների պետական բյուջեներում։ 2023 թվականի հունվարի 1-ի դրությամբ չծախսված գումարը կազմում է 960,000 ՀՀ դրամ։

Ծրագրի շրջանակներում նախատեսված աշխատանքներն ավարտվել են 2022 թվականի դեկտեմբեր ամսին: Գործընկերության համաձայնագրի 4.9 կետի համաձայն պետք է իրականացվի ծախսերի ստուգում՝ աուդիտ։ 
Ներկայումս անհրաժեշտություն է առաջացել 2023 թվականի պետական բյուջեում արտացոլել 960,000 ՀՀ դրամ գումարը՝ հնարավորություն տալով Տեսչական մարմնին իրականացնելու Ծրագրով նախատեսված աուդիտը։
Ծրագրի աուդիտի իրականացման նպատակով Վարչապետի աշխատակազմի և «Ֆոր Էյ Քնսալթրինգ» ՍՊԸ միջև 2023 թվականի հունվարի 10-ին կնքվել է ՎԱԲՏ-ԳՀԾՁԲ-23/25-1 ծածկագրով պայմանագիրը՝ «Գնումների մասին» ՀՀ օրենքի 15-րդ հոդվածի 6-րդ մասի հիման վրա:

2023 թվականի ապրիլի 26-ին Վարչապետի աշխատակազմի տեսչական մարմինների աշխատանքների համակարգման գրասենյակի կողմից Ֆինանսների նախարարություն կարծիքի էր ներկայացվել 2023 թվականի պետական բյուջեում Ծրագրի աուդիտի համար նախատեսված 960,000 ՀՀ դրամ գումարի արտացոլումն ապահովող կառավարության որոշման նախագիծը, որի կապակցությամբ 2023 թվականի հունիսի 2-ին  Ֆինանսների նախարարության կողմից  հայտնել էին, որ դիտարկվող դրամաշնորհային ծրագիրը ՀՀ կառավարության 2022 թվականի մայիսի 5-ին N 623-Ն որոշմամբ 2022 թվականի պետական բյուջեում ներառվել է այլ եկամուտների հաշվին՝ որպես սովորական (ոչ նպատակային) բյուջետային ծախսային ծրագիր, իսկ վերջինիս գծով 2022 թվականի պետական բյուջեով նախատեսված գումարների չօգտագործված մասն ուղղվել է հաջորդ տարվա դեֆիցիտի ֆինանսավորմանը՝ որպես տարեսկզբի ազատ մնացորդ։ Համաձայն «Հայաստանի Հանրապետության բյուջետային համակարգի մասին» ՀՀ օրենքի 13-րդ հոդվածի 2-րդ կետի, տարեսկզբի ազատ մնացորդի միջոցներն ուղղվում են նախորդ (եզրափակված) բյուջետային տարում համապատասխանաբար պետական բյուջեով նախատեսված, սակայն չֆինանսավորված` առկա ժամկետանց պարտավորությունների կատարմանը, ինչպես նաև տվյալ տարվա պետական բյուջեով նախատեսված ելքերի ֆինանսավորմանը: Ուստի հաշվի առնելով, որ ծրագիրը պետական բյուջեում ներառվել է առանց արտաբյուջետային ծրագրի ձևակերպման, բյուջետային համակարգում առկա մնացորդները չեն կապակցվում վերոնշյալ ծախսային ծրագրի հետ, հետևաբար Նախագծով բարձրացված հարցը հնարավոր է դիտարկել կամ Տեսչական մարմնի մասով 2023 թվականի պետական բյուջեով նախատեսված ընդհանուր հատկացումների շրջանակներում՝ վերաբաշխում կատարելու կամ ՀՀ կառավարության պահուստային ֆոնդից հատակացումներ կատարելու տարբերակներով:
Նախատեսված գումարը Գործընկերության համաձայնագրի համաձայն ուղղվելու է Ծրագրի աուդիտի իրականացմանը։
3. Կարգավորման նպատակը և բնույթը
Նախագծով առաջարկվում է վերաբաշխում կատարելու միջոցով Տեսչական մարմնի պահպանման ծախսերից (Աշխատողների աշխատավարձեր և հավելավճարներ) 960,000 ՀՀ դրամը ուղղել Ծրագրի աուդիտի իրականացման գործընթացի ապահովմանը։

4. Նախագծի մշակման գործընթացում ներգրավված ինստիտուտները և անձիք

 Իրավական ակտի նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի և Տեսչական մարմնի կողմից համատեղ:
5. Ակնկալվող արդյունքը
Նախագծի հաստատումը թույլ կտա ապահովել Համաձայնագրով սահմանված Ծրագրի աուդիտի իրականացումը։
6. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները

Նախագծի  ընդունմամբ Հայաստանի Հանրապետության 2022 թվականի պետական բյուջեում ծախսերի ավելացում և նվազեցում չի նախատեսվում:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

Ներկայացվող նախագիծը չի բխում ռազմավարական փաստաթղթերից։
